[bookmark: _GoBack]



Mesa del Parlament

La Mesa del Parlament, en la sessió tinguda el dia 22 de febrer de 2011, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’autoritzacions financeres i normes pressupostàries i tributàries durant el període de pròrroga pressupostària (tram. 200-00001/09), aprovada pel Ple del Parlament en la sessió del dia 9 de febrer de 2011:


«Lei d’autorizacions financères e normes pressupostàries e
tributàries pendent eth periòde de prorròga pressupostària


Preambul

Era convocacion des eleccions ath Parlament de Catalonha deth 28 de noveme de 2010 e era consecutiva dissolucion deth Parlament an hèt impossible qu'eth Govèrn podesse presentar eth Projècte de lei de pressupòsti dera Generalitat de Catalonha entath 2011 laguens des tèrmes de besonh entà qu'entrèsse en vigor er 1 de gèr de 2011.
D’auta banda, er article 21.2 dera Lei organica 8/1980, deth 22 de seteme, de finançament des comunitats autonòmes (LOFCA), modificada pera Lei organica 3/2009, deth 18 de deseme, dispòse que s'es pressupòsti non an estat aprovadi abans deth prumèr dia der exercici economic correspondent, automaticaments demore prorogada era vigéncia des anteriors.
En desvolopament d’aguesti precèptes, s’a publicat eth Decrèt 109/2011, deth 11 de gèr, peth quau s’establissen es critèris d’aplicacion dera prorròga des pressupòsti dera Generalitat de Catalonha entath 2010 mentre non siguen en vigor es deth 2011.
Er article 3.2.c deth mencionat decrèt establís que non se pòden tramitar despenses damb cargue as credits prorogadi des capítols 6, 7 e 8, pr’amor que non s'a era autorizacion legau entà poder-es finançar damb endeutament. Atau, cau aprovar ua lei qu'autorize er endeutament de besonh entà finançar aguestes despenses pendent eth periòde de prorròga pressupostària.
Laguens deth marc legau en vigor, e d’acòrd damb eth tèxte rehonut dera Lei de finances publiques de Catalonha, aprovat peth Decrèt legislatiu 3/2002, deth 24 de deseme, er endeutament public a d’èster aprovat per ua lei deth Parlament. En conseqüéncia, s’apròve era Lei d’autorizacions financères e normes pressupostàries e tributàries pendent eth periòde de prorròga pressupostària. Aguesta lei compde damb tres articles e dues disposicions finaus. Es articles hèn referéncia, respectivaments, ara autorizacion d’operacions financères, ath regim de modificacions pressupostàries e normes de gestion pressupostària e a normes tributàries. Era disposicion finau prumèra abilite ath Departament d’Economia e Coneishença a hèr es modificacions que calgue entà executar era Lei e era disposicion finau dusau ne regule era entrada en vigor.


Article 1. Operacions financères

1. S’autorize ath Govèrn pr'amor que, enes condicions e es tèrmes fixadi pera Lei 25/2009, deth 23 de deseme, de pressupòsti dera Generalitat de Catalonha entath 2010, mentre se mantengue era situacion de prorròga pressupostària ath long deth 2011, hèsque usatge d’operacions d’endeutament en quinsevolhe modalitat, entà finançar inversions reaus, transferéncies de capitau e variacion d’actius financèrs, consignades enes capítols 6, 7 e 8 des pressupòsti dera Generalitat de Catalonha, deth Servici Catalan dera Salut, der Institut Catalan dera Salut, der Institut Catalan d’Assisténcia e Servicis Sociaus e des entitats autonòmes administratives entath 2010, prorogadi entath 2011, per un impòrt maxim de 2.613.000.000 d’èuros.
2. Era autorizacion d’endeutament der apartat 1 demorarà agranida pes impòrts que se deriven des tèrmes des operacions en vigor e des programes d’endeutament en vigor o que s’apròven en aplicacion dera normativa d’estabilitat pressupostària.
3. Er impòrt d’endeutament que’n hèn referéncia es apartats 1 e 2 s’a de distribuïr iniciauments entre es partides pressupostàries des capítols 6 e 7 e es partides assimilables a despensa non financèra –enes tèrmes deth sistèma europèu de compdes nacionaus e regionaus (SEC)– deth capítol 8, per un impòrt equivalent ath 30% deth sòn credit iniciau prorogat.
4. Eth Govèrn, a prepausa deth conselhèr o conselhèra d’Economia e Coneishença, en tot tier en compde era execucion der estat d’ingrèssi e de despenses e en compliment des objectius d’estabilitat pressupostària, pòt autorizar un ampliament dera distribucion establida per apartat 3, sense que’n cap cas se pogue superar eth limit establit pes apartats 1 e 2.


Article 2. Regim de modificacions pressupostàries e normes de gestion pressupostària

Damb efèctes dempús der 1 de gèr de 2011 e enquiara entrada en vigor dera Lei de pressupòsti dera Generalitat entath 2011, se manten era vigéncia des disposicions dera Lei 25/2009, deth 23 de deseme, de pressupòsti dera Generalitat de Catalonha entath 2010, relatives ath regim de modificacions pressupostàries e de gestion pressupostària.


Article 3. Normes tributàries

Damb efèctes dempús der 1 de gèr de 2011 e enquiara entrada en vigor dera Lei de pressupòsti dera Generalitat entath 2011, se manten era vigéncia des articles 43 a 46 dera Lei 25/2009, deth 23 de deseme, de pressupòsti dera Generalitat de Catalonha entath 2010.


Disposicions finaus


Prumèra. Autorizacion ath Departament d’Economia e Coneishença

S’autorize ath Departament d’Economia e Coneishença a hèr es modificacions pressupostàries que calgue, d’acòrd damb era norma pressupostària en vigor, entà desplegar e executar aguesta lei.


Dusau. Entrada en vigor

Aguesta lei entre en vigor eth madeish dia d’auer estat publicada en Diari Oficialde la Generalitat de Catalunya.»



Parlament de Catalunya, 22 de febrer de 2011


El secretari primer	La presidenta del Parlament






Jordi Cornet i Serra	Núria de Gispert i Català

